
Incumbensa da la fracziun da la PPS concernent la limitaziun da la colonisaziun planisada d'animals da rapina gronds 

(emprim sutsegnader Rauch) 

 

La stad 2025 ha il chantun Grischun inoltrà al UFAM ina dumonda per colonisar dus lufs-tscherver. La permissiun da l'Uffizi 
federal d'ambient (UFAM) dals 25 da november 2025 sa basa sin la supposiziun, che las premissas ecologicas, socialas ed 

economicas per ina colonisaziun sajan ademplidas. 
Sin basa da differentas ponderaziuns na po la fracziun da la PPS betg sustegnair questa colonisaziun ed eventualas colonisaziuns 

futuras. 
Per la PPS sa tschenta cleramain la dumonda, sche las premissas socialas e politicas èn ademplidas en la situaziun actuala. In 

barometer da quitads dal Grischun, publitgà il november 2025, mussa numnadamain: Per 35,4 pertschient da las persunas inter-
rogadas è la preschientscha dals animals da rapina gronds in dals tschintg problems ils pli impurtants en il Grischun. 

Plinavant han l'agricultura grischuna ed oravant tut l'economia d'alp en noss chantun subì ils ultims onns donns pli e pli gronds 
en consequenza d'attatgas tras animals da rapina gronds. La consequenza da quai è, che pli e pli bleras alps vegnan chargiadas 

main ditg u insumma betg pli. Quai ha effects negativs per l'economia d'alp, per l'agricultura e per il turissem. 
En il concept «Luf-tscherver Svizra» scriva la Confederaziun: «Sche las populaziuns da lufs-tscherver èn pitschnas u mesaunas, 

restan ils donns vi dal muvel manidel, en spezial vi da nursas, fitg survesaivels. Sch'il luf-tscherver è dentant derasà fermamain, 
po il dumber d'attatgas s'accumular, e singuls possessurs da nursas pon esser pertutgads fermamain. A medem temp pon las 

populaziuns da chavriels e da chamutschs vegnir reducidas cleramain en tschertas regiuns.» 
Tras la colonisaziun da lufs-tscherver vegn augmentada artifizialmain la populaziun da lufs-tscherver, quai che vegn a chaschu-

nar inevitablamain dapli donns vi d'animals da niz. En la situaziun problematica actuala en connex cun il tractament d'animals 
da rapina gronds n'è quai simplamain betg giustifitgabel, perquai ch'il squitsch sin l'economia d'alp è gia fitg grond pervia dal 

svelt augment dal dumber da lufs. 
Ina colonisaziun d'animals da rapina gronds senza examinaziun cumpletta da las consequenzas regiunalas cuntrafa al princip da 

precauziun, al cumond da considerar ils interess ed a las maximas da la prevenziun cooperativa da conflicts, sco quai ch'igl è 
previs en il dretg da chatscha ed en la Constituziun federala. 

 
La PPS incumbensescha la Regenza: 

 
1. D'ina colonisaziun d'ulteriurs animals da rapina gronds en il Grischun vegni desistì, uschespert ch'in augment dals donns 

per l'agricultura, per la populaziun e per il turissem na po betg vegnir exclus, e sche l'acceptanza sociala e politica na po 

betg vegnir eruida en moda sistematica e transparenta. 
2. En il cas concret da la colonisaziun dals lufs-tscherver en Surselva duai il UFAM vegnir supplitgà da valitar danovamain 

la permissiun, sch'ils criteris da l'acceptanza sociala e politica na pon betg vegnir cumprovads. 
3. A lunga vista duai vegnir prendida en mira en il Grischun ina spessezza d'animals da rapina gronds ch'è sut la media svizra. 

